
Nunatta kangianut tulluarsakkamik ilinniarfimmik, Tasiilami inissinneqartussamik pilersitsinissaq 
pillugu Naalakkersuisut siunnersuusiornissamik peqquneqarnissaannik Inatsisartut 
aalajangiiffigisassaattut siunnersuut. Ilinniarfik assigiinngisitaartumik ilinniarfiullunilu 
tunngavigineqassaaq. Siunnersuut UPA2027-mi saqqummiunneqassaaq.  
(Inatsisartunut ilaasortaq Nivi Rosing, Inuit Ataqatigiit) 
 

Siumut sinnerlugu siunnersuuteqartut saqqummiussaannut qujassuteqarfigerusuppavut, 

taakku tamarmik ataatsimut pingaarutilimmik saqqummiussaqarmata: 

 

Siullermik aallarniutigalugu oqaatigerusuppara ullormi 18 maaji 2025 oqaluttuarisaanermi 

aatsaat taamak annertutigisumik nunatta kangiani akerliussutsimik takutitsisoqarnikuummat. 

Aammattaaq Nuummi akerliussutsimik takutitsineq tapersersorlugu ingerlaaqatigiittoqarpoq. 

Inatsisartut ataatsimiitarfiata silataani najuuppugut, tassani Naalakkersuisut siulittaasuat 

inatsisartunullu ilaasortat marluk aamma najuullutik oqaaseqarlutillu. Naalakkersuisut 

siulittaasuata oqaaseqarnermini oqaasii puigunngilakka, killitsisimallunga qujamasoqalunga 

tusaaneqartutut neriulersinneqaratta. 

Oqariartuutit ersarissimaqaat: Ingerlariaaqiffiusumik ilinniarfeqannginneq qitiusumik 

suaartaatigineqartunut ilaalluinnarmat. Inissaaleqinerujussuaq, Suliffissaaleqineq, 

Ilinniarfeqannginneq, Qaammataasatigut attaveqaatit pitsaannginnerujussuat (kitaanut 

sanilliullugu), Nioqqutissat akisunerujussuatigut artukkiijartorneq, angallannerup 

kipiluttunartumik inissisimanera, minnerunngitsumik ukiuunerani Island silaannakkut 

angallassisarunnaarnera inuussutissarsiortunut kingunerluttoq tamakku tamaasa 

oqariartuutigineqarput. Akerliussutsimik takutitsisoqarnerani Naalakkersuisut siulittaasuata 

oqaatigaa immikkut ittumik iliuuseqartoqassasoq pingaarnersiuineq eqqarsaatigalu tunumi 

pissutsit aaqqiiviginiarlugit neriorsuuteqarpoq. Erngup nukinganik innaallagissiorfiup 

allilerneqarnissaa suneqarpa? Unitsinneqarpoq akissaqartinneqanngimmanngooq. 

Aningaasanut inatsimmut Siumuminngaaniit isumaqatiginninniarnermi sinerissami 

ineriartornermut aningaasaliissutit annertunerulersittariaqarigut qulaani taaneqartut 

ilanngullugit, saqqummiunneqarnerani isumalluarsimaqaagut, ajoraluartumillu neriorsuutit 

ataasinnguamilluunniit timatalerniarneqanngillat. Suna anguneqarpa? NUL... 

Tunumiut naapertuilluartumik pineqarusupput, aamma tamanna ilisimatusartuniit 

tusagassiorfitsigut oqariartuutigineqarpoq, ilisimatusarnermini immikkut tunu 

suliaqarfigereeraalu. Tassa qulaani taaneqartut tunngavigerpiarlugit inerniliussaq taamatut 

uppernarsarneqarpoq. 



 

 

Qanoq ililluta Tunumi inuusuttunut ilinnialernissaannut ineriartortitsinissamullu periarfissat 

piviusut qulakkeersinnaavagut? 

Ullumikkut pissutsit tassaapput, inuusuttorpassuit Tasiilami Tunumilu najugaqartut 

ilinniagaqarnissaminnik kissaateqartut anguniagaqartariaqarlutik inuusuttuunerminni 

angisuumik angalanissaq – angerlarsimaffimminnit aallartariaqartarlutik. Tamanna 

taamaaginnanngilaq, aammali inuiaqatigiinnut kinaassutsimik kulturikkullu ajornartorsiutaavoq. 

Siumumit isumaqarpugut ilinniagaqarnissamut periarfissat aatsaat naammassineqarsinnaasut, 

taakku qanilaarnermik, toqqissisimanermik naleqqussaanermillu tunngaveqarunik. 

 

Siunnersuut siulleq, misissuineq aallartinneqassasoq, Siumumit pingaarutilittut isigineqarpoq. 

Pisariaqartipparput tunngavissiat pitsaasut, pisariaqartitat, periarfissat 

aningaasartuutaasinnaasullu pillugit erseqqissumik takutitsisinnaasut. 

Kisianni Siumumit erseqqissarusupparput misissuineq allatut atorneqanngitsumik 

uninngatinneqassanngitsoq. 

Tunumi ukiuni amerlasuuni misissuinerit ingerlanneqartarput – maanna iliuuseqarnissaq 

pisariaqartinneqarpoq. 

 

Siunnersuutip aappaa tassaavoq Naalakkersuisut peqquneqassasut Tasiilami ilinniarfimmik 

pilersitsinissamut pilersaarummik aalajangersimasumik saqqummiussaqassasut. 

Tassunga tunngatillugu Siumumit anguniagaq pitsaasutut isigineqarpoq. 

Ilinniarfimmik pilersitsineq Tunumi ilinniagaqarnissamut periarfissat annertusissavai, aammali 

suliffissanik pilersitsinermut, ineriartortitsinermut inuusuttullu najugaqaannarnissaannut 

iluaqutaassaaq qulakkeerinneqataassaaq. 

Siumumit immikkut pingaartipparput ilinniarfik pilersinneqartussaq Tunumi oqaatsinut, 

kulturimut oqaluttuarisaanermullu tunngaveqartinneqassasoq. 

Tamanna nukissaavoq – sanngiiffiunngilaq. 

Ineriartorneq piujuartitsisoq pilersinneqassappat, taanna najukkami naleqartitanut 

kinaassutsimullu tunngaveqartariaqarpoq. Assersuuigalu kalaallisuuliornermik ilinniarfittut 

ittoq, assigiinngitsunik tunngaviusumik ilinniarfiutigisoq (multiuddannelse). 

 

Siumumit aamma oqaatigissavarput, suliap ingerlanissaa piviusorsiortumik 

akisussaassuseqartumillu ingerlanneqartariaqartoq. 

Pisariaqarpoq pilersaarut erseqqissumik aningaasatigut, ingerlatsinikkut kiisalu ilinniarfinnut 

allanut suleqatiginninnissamut tunngasoq. 

Qulakkiissavarput ilinniakkat pitsaasuussasut aammalu suliffissanut imaluunniit 

ingerlaqqiffiusinnaasunut periarfissiissasut. 



 

 

Paasiuminaatsitarpulli unaavoq siunnersuuteqartup Naleqqameersup Gert Mikaelsen-ip 

siunnersuutaa itigarteriarlugu uffalu akissuteqarnermi tunngavilersuutai misissuinissaminnik 

atoriarlugit itigartillugu tigussaanerujussuaq. 

 

Naggasiutigalugu Siumumit erseqqissassavarput: 

Nunatsinni ineriartorneq naligiinnerusoq pilersinneqassappat, Tunumi ineriartortitsineq 

pingaaruteqartoq. Meeqqat inuusuttut neriuummik ikitsivigineqartariaqarput.  

Siusinnerusukkut takusareerpagut siunnersuutigineqartartut kiviinnartarnerat misissuinermik 

tunngaveqartarmata. Iliuuseqarnermiittariaqalerpugut missukutaanerput naammalerpoq, 

immikkoortitaanerujussuaq qaangerusupparput ukiut qassit neriorsorneqassagatta 

pakatsijuarluta. Pilersitsisoqarli iliuuseqarnermiilerta.  

Taamaattumik Siumumit siunnersuutit tamarmik pitsaasumik isigineqarput ataatsimut 

suliniummut ilagisaasutut. Taamaakkaluartoq misissuinissaq akuersaanngilarput 

iliuuseqarnermiilertariaqaratta. 

Kisianni naatsorsuutigaarput Naalakkersuisut misissuinerinnarmut killinngitsumik, 

angusaqarfiusumik suliaqassasut. 

 

Siumumit kissaatigaarput oqaaseqartut iliuuseqartinneqassasut. 

 


